
AGAKIZA SI IGIKINISHO ( Igicye cya makuminyabiri  na gatatu )    

Ntangiye kino kiganiro mbashimira ko mukunda gufata umwanya wanyu kugirango mutege  amatwi ibyo Imana iriho itubwira muri ino minsi ikomeye ibanziriza ukugaruka kw’Umwami  wacu Yesu-Kristo. Imana ni umubyeyi wacu udukunda kurusha ababyeyi batubyaye ndetse no  kurusha abana twabyaye.  Ni cyo gituma Imana itariho yihanganira na gato, kubona uburyo twebwe abana b’abantu tutariho twitaho ubugingo bwacu, ahubwo, tukaba, ubuzima bwo muri ino si ari bwo turi gushira imbere. Ni kuri izo mpamvu, kugirango hatazagira uwireguza kutaba yaramenye uko yabigenza ngo abone ubugingo buhoraho, Imana yo ubwayo, yihagurukiye kutwibwirira no kutwiyigishiriza, kugira ngo tutazatahukana amazero tukarimbuka. Nyamara, twige vuba na bwango tumenye, twigishe n’abandi, kuko  Imana ikomeza kumbwira ngo   mbabwire ngo : ‘’ Nimuhugukire ibye, abiyobagiza, n’abaninira iby’Imana baragowe. Abisubiyeho, bakava mu nzira impfunganye ijana abantu mu Bugingo buhoraho, bagasubira mu nzira yagutse ijana abantu mw’irimbukiro, ni bo benshi. Kandi tumenye ko  abakurura ibirenge, ko bazatahukana zero ‘’. Imana yongeye irasemerera ifite umubabaro  myinshi n’uburakari bwinshi ngo : ‘’ Nimuve mu mikino n’imiteto, igihe mugezemo, si icyo gukina. Ni igihe cyo kwezwa, ni igihe cyo gusiganywa. Kandi, uzasiganywa neza ni we uzagororerwa. Hagiye gukora intwarane. Intwari zimaze kunanirwa zavuyemo, hasigaye intwarane.  Abasinziriye bakanguke babe maso bave mu bitotsi. Mukanguke mbone uko mbamurikira. Abantu barasinziriye ibitotsi byo kubica. (Kandi mumunye ko gusinzira mu buryo bw’Umwuka ko ari ukuba kure y’Imana). Abaryamye ni babyuke, ni bakanguke burenda guca. Abicaye nibahaguruke. Muve mu mihango, mwinjire mu Gakiza nyakuri.  Nimufate ibihe byo gusenga, ni mufate ibihe byo kunyegera. Mwiyinire mwisuzume. Abantu baracari ba mpemuke ndamuke. Ese murahemuka mwibaza ko musigaje kuramuka kangahe ? Akaga karaje, akaga kegereye abantu. ( Akaga, ni twe turi kukikururira kuko isi yimuye Imana yimika Satani, yubika Ijambo ry’Imana ariyo mategeko y’Imana, yimika amategeko ajanye n’irari ryayo) Ndabakunda nimwumve, ni cyo gituma nkomeza kuvuga. Ariko ngiye guceceka kuko ndavuga ntimwumva. Uzakora ibyo nshaka azagororerwa, ariko uzakomeza kwiyobora azahura n’akaga. Muvangure ibivanze. Unkorera ave mu bidatunganye.  
Ndiho neza umugeni aratashe byihuse. Ndiho ntambagira mw’isi yose nca imanzi ku bana banjye kugirango hatazagira uwo nibagirwa. Harabagiye gusigara mw’isi kandi bari kuri liste y’abazamuka kuko bibereye mu ntege nke . Muve mu ntege nke no mu gushidikanya, nimwambare imbaraga, igihe kiri bugufi. 

Harabantu bari gushakira Imana aho itazabonerwa. Mureke gushakira Imana mu Madini, mureke kuyishakira mu bana b’abantu, mureke kuyishakira mu bigirwamana no muri za Nyabingi. Aho hose si ho muzayibonera, muzayibonera muri Yesu-Kristo ari we Jambo ry’Imana. Ngo nidukomeze twambare imbaraga kuko igihe cyo guhemba no guhana kiri bugufi ‘’. 
Imana rero idufashe twese gutega amatwi Ijambo ryayo, idufashe no kurisobanukirwa, kandi idushoboze no kurishira mu bikorwa. Kuko, abariho bakerensa ibyo Imana iri kutubwira, ni bo ubwabo bari kwiciraho iteka. Ngo, nitumenye ko atari igihe  cyo kudamarara, nitwihute twitegure tutazajana umugayo cyangwa amadeni duheraniye Imana n’abantu, tugahusha ijuru “. Abantu bariho bafyinata ku by’Imana batariho bashakisha Agakiza nyakuri ngo bagashikire, si nzi nyimba bashira mu gaciro uko bazagomba kubabazwa kugirango babashe kwicungura Itorero rimaze kuzamuka. Abantu, sinzi uko tumeze. Turi kwanga gucungurwa n’ubuntu bw’Imana, none tuzabasha gupfa urupfu nk’urwo Yesu yapfiriye ku musalaba kugirango dukizwe n’amaraso yacu ? Cyangwa turi kwiyemeza kurimbuka tukazabana na Satani ? Umuntu wese natekereze, turacafite akanya gato ko kwisubiraho. Duhitemo kandi duhagarare ku guhitamo kwacu. Aho umuntu akorera ni ho azatura. Ibyaribyo byose, tumenye ko intabwirwa zizabwirwa n’uko amaso atukuye .   

Muri Yohana 12 : 44 – 48, Yesu ngo yakirije ijwi aravuga  ati : Unyizera, si jye aba yizeye, ahubwo, aba yizeye uwantumye. Numbonye, aba abonye uwantumye. Naje mw’isi ndi umucyo, kugirango unyizera wese ataguma mu mwijima. Ariko, umuntu niyumva amagambo yanjye ntayitondere, si jye umuciraho iteka, kuko ntazanywe no guciraho abari mw’isi ho iteka, ahubwo naje kubakiza. Unyanga ntiyemere amagambo yanjye, afite umuciraho iteka. Ijambo navuze, ni ryo rizamuciraho iteka ku munsi w’imperuka. Amen. N’ukuri, Ijambo ryose ryavuye mu kanwa k’Uwiteka Imana yacu, nitutaryitaho, ni ryo rizaducira urubanza ku munsi w’amateka. N’ubu, Imana iracatubwira kugirango hatazagira ugira icyo yireguza. 

Muri Ezekiyeri 30, muzayisomere yose. Ariko amagambo ngiye kubabwira ari muri kino gice, si ayo kubatera ubwoba nk’uko bamwe babivuga ngo  harabariho bavuga iterabwoba. Ntabwo ari iterabwoba, nukugirango hatazagira uwirarira ngo n’amahoro kandi atayahari. Nukugirango hatazagira abatungurwa ngo bonywe nk’uko ubutumwa bwa 2012 butubwira ko hariho abagiye kwonywa kuko basinziriye. Imana iriho idukangura, ngo nimukanguke muve mu bitotsi, umunsi w’Uwiteka, umunsi w’amateka y’Imana, uregereje. Imana iratuburira kuko idukunda nk’uko yavuze muri Amosi 3 : 7 iti : ‘’ Ni ukuri, Uwiteka Imana ntizagira icyo ikora, itabanje guhishurira abagaragu bayo b’abahanuzi ibihishwe byayo. ‘’. Tumenye ko Imana yahagurukiye gusoza ibyo yatubwiye byose. Twisubireho twakire umugisha w’Imana tureke kwakira umuvumo. 

Ijambo rero riri muri Ezekiyeri 30 riratubwira mu magambo make riti : Nimwumve uko Umwami Uwiteka avuga ati : ‘’ Nimuboroge uwo munsi uzabona ishyano. Kuko umunsi ugeze bugufi. Ni ukuri, umunsi w’Uwiteka uri hafi, uzaba umunsi w’ibicu, ube igihe cy’abanyamahanga. Abanyamahanga ari bo banyabyaha, bazajana n’abantu b’uruvange bose, abananiwe kwivangura n’abo badasangiye urugendo, abananiwe kwivangura n’ab’isi, abananiwe kwivangura n’ababayobya, abananiwe kwivangura mu ruvange rw’amadini, abo bose bazajanana n’inkozi z’ibibi zose, barimburanwe n’ibigirwamana byabo. Abahagarikiye abanyabyaha na bo bazagwa. Ndetse n’abafasha babo na bo bazagwa. Ba ntirumveho bazagwa, abiraye n’abiyobagiza na bo ntibazasigara. Abigize ba sindabibazwa, ba ntibindeba na bo bazagwa. Abiremeye ibihome, bibabuza kugera ku Mana na bo bazagwa. Ndetse na babereye abandi ibikuta bakababuza kugera ku Mana, bakitambika hagati y’Imana n’abandi bantu na bo bazabizira, bazabona ishyano. Urumva rero mu by’ukuri, tugomba kuba maso, kandi tukagendana ubwenge, hatagira abaduhendesha ubwenge bwabo ngo batuvangire dutakaze connexion n’Imana yacu, tukava mu nzira y’Agakiza. Abatari maso, umunsi w’Uwiteka ntibazawuva i mbere.     
Twibutsanye rero ko ari icyumweru cya makuminyabiri na gatatu tuganira ku mfunguruzo eshatu zifungura ijuru arizo : Agakiza, amaraso ya Yesu - Kristo, imirimo. Twatangiriye ku rufunguruzo rwa mbere ari rwo Agakiza. Twavuze ko Agakiza ko ari Yesu, ko ari Ijambo ry’Imana. Tuvuga ko Agakiza kazanwe mw’isi n’Imana ko katazanywe n’umuntu n’umwe cyangwa idini na rimwe. Kazanywe na Data wa twese, Uwiteka, ni we waduhaye Umwana we w’ikinege ariwe Yesu- Kristo kugirango adukize.  

Twavuze ko kugirango dusobanukirwe neza Agakiza icyaricyo, tumenye n’ingene twakizwa, ndetse  n’ingene twagendera mu Gakiza, tuzakaganiraho twishura ku bibazo 7 bikurikira :

· Agakiza ni nde ? 

· Agakiza kazanwe na nde mw’isi ?

· Kubera iki Agakiza kaje mw’isi ?, katumariye iki ? 

· Dukizwa gute ? Dikizwa iki ?  

· Intambwe zo mu Gakiza ni izihe ? 

· Ese abadakijijwe ntabwo bazaja mw’Ijuru ? 

· Kubera iki hariho abantu badakizwa ? 

Ibibazo 4 bya mbere, tumaze kubiganiraho mu buryo burambuye. Ku kibazo cya gatanu kitubaza intambwe zo mu Gakiza izarizo, twatangiye kuziganiraho mu byumweru bishize, tuvuga ko kugirango dukizwe tumaramaze ko tugomba gukora intambwe 5 : Uguhitamo, ukwimuka, ugusezerana, uguhinduka, ugukora imirimo myiza. Intambwe ya mbere n’iyakabiri,  twaraziganiriyeho mu buryo burambuye. Mu byumweru bitatu  bishize, twaganiriye  ku ntambwe ya 3 ariyo Gusezerana. 

Twavuze ko ntababasha kugendana ngo bafatanye urugendo batasezeranye. Twavuze ko natwe kugirango tugendane n’Umutware wacu Yesu-Kristo, tugomba kugiranira amasezerano yihariye. Tugomba kumusezeranya mbere na mbere guhinduka ibyaremwe bishya kandi duhinduwe na we. Tugomba icya kabiri kumusezeranya kumukorera dukorana na we. Ibi byose tuzabishobozwa no kwemera  kwakira  ubuntu bw’Imana bugizwe n’Ijambo rye, Imbabazi z’Imana ndetse n’Imbaraga  z’Imana ari wo Mwuka Wera. Tuzabishobozwa kandi no kwemera  kugendana n’Imana amanywa n’ijoro, tukemera  kwomatana na we ari ko kuba maso. 
Twaganiriye kandi  ku kungene Imana idusaba kuba tumeze kugirango ibashe gusezerana natwe, ndetse ikomeze n’amasezerano yadusezeranije iyasoze.  Twavuze ko Imana isezerana n’abantu bahagarara kw’Ijambo babwiye Imana, mbese  isezerana n’abahagarara ku masezerano bahaye Imana. Imana kandi isezerana n’abanyakuri, igasezerana n’incuti ze nyakuri. Isezerana n’abejejwe, abicisha bugufi, abanyabwenge, n’abizera mu Mana imwe rudende, kandi bakizera badashidikanya.    

Uno munsi, turaganira ku ntambwe ya 4 yo mu Gakiza ariyo GUHINDUKA. 

GUHINDUKA    
Guhinduka ni ukuvuga iki ?  
Ni uguhindukirira Imana ukareka ingeso mbi, ugakora ibyiza. Ni igisubizo Umwana w’Umuntu atanga ku muhamagaro Imana igeza ku bantu b’ibihe byose.  

Imana kuva kera no kugeza na bugingo n’ubu, ntirareka kuduhamagarira kureka ingeso mbi ngo tuve mu byaha, duhinduke abera n’abaziranenge. 

Iyo dusomye mw’Isezerano rya Kera, ni henshi Imana yagiye ibwira Abanyistraeli ngo ni bave mu bibi. Muri 2 Abami 17 : 13, Imana yabwiye Abany’Istraeli ati : ‘’Nimuhindukire mureke ingeso zanyu mbi, mwitondere amategeko yanjye n’amateka mukurikije ibyo nategetse ba Sogokuruza byose, nkajya mbibategekesha abagaragu banjye b’abahanuzi ‘’. 

Na Yohana Umubatiza, yabwirije abantu ibyo kwihana ngo bahinduke, bareke ibibi bakore ibyiza, bagorore inzira z’Uwiteka.  
N’Umwami Yesu, ubutumwa bwe, bwose, bwari bugamije guhugurira abantu guhinduka, bakava mu bibi bakiyunga n’Imana. Intumwa zose Yesu yagiye atoraniriza umurimo we, nta bindi bavuga atari ugufasha abantu kuva mu byaha. Ndetse n’ubu Imana, ntisiba kutubwira n’ukuducaha. Abasomye, n’abazisomera Ubutumwa bw’Ubuhanuzi Imana yampaye kubagezaho, bazabona ko n’ubu Imana iriho isa n’isemerera ngo nituyigarukire amazi atararenga inkombe. Umwami wacu ari bugufi, none Imana ifitiye ubwoba abantu be ko bashobora gusigara mw’isi bagahusha Ijuru. Twirinde kandi tugire kwitwararika kwinshi, tube maso.  

Guhinduka, ni ukuba undi muntu, uhabanye n’uwo waruri kera utarakizwa. Guhinduka tuvuga hano, ntabwo ari ukwumubiri, duhinduka mu mitekerereze, mu myitwarire, mu mikorere  no mu mivugire. Ni ukuvuka ubwa kabiri, ugahinduka umwana w’Imana. Ukava muri Kamere y’ubumuntu, ukinjira muri kamere y’Imana. Umuntu yahindutse, ntaba agitwarwa na Kamere y’umubiri, aba asigaye ayoborwa n’Umwuka Wera w’Imana kuko aba yaravutse ubwa kabiri. 
Ijambo ry’Imana riri mu Bagalatiya 5 : 16 -26  riratubwira riti : ‘’Muyoborwe n’Umwuka, kuko aribwo mutazakora ibyo Kamere irarikira, kuko Kamere irarikira ibyo Umwuka yanga, kandi Umwuka yipfuza ibyo kamere yanga, kuko ibyo bihabanye’’.   

Imirimo ya kamere iragaragara, Pawulo yarayishize ahabona kugirango buri wese azayisomere, ndetse asome n’imirimo ituruka mu mbuto z’Umwuka Wera, kugirango amenye neza uko ahagaze. Amenye nyimba yarahindutse koko cyangwa atarahinduka akiri uwa kamere cyangwa ari uw’Umwuka.  

Imirimo ya kamere ni iyi :  : “ Gusambana no gukora ibiteye isoni n’iby’isoni nke, no gusenga ibishushanyo, no kuroga, no kwangana, no gutongana, n’ishyari, n’umujinya, n’amahane , no kwitandukanya, no kwirema ibice, no kugomanwa, no gusinda, n’abiganiro bibi n’ibindi bisa bityo. Ndababwira hakiri kare nk’uko nababwiye kera ko abakora ibisa bityo ko batazaragwa Ubwami bw’Imana .
 Imbuto z’Umwuka ni urukundo, n’ibyishimo n’amahoro, no kwihangana, no kugira neza, n’ingeso nziza no gukiranuka, no kugwa neza, no kwirinda.  Ibimeze bityo, nta mategeko abihana. Aba Kristo Yesu babambanye Kamere n’iruba, n’irari byabo. Niba tubeshwaho n’Umwuka, tujye tuyoborwa n’Umwuka. Twe kwifata uko tutari twenderanya kandi tugirirana amahari “ .  Amen  
Buri munsi, cyane cyane imbere yo kuryama, buri muntu wese ushaka koko guhinduka, agomba kwisuzuma imitekerereze ye, imyifatire ye, imivugire, n’imikorere ye by’umunsi arangije kugirango amenye nyimba koko yeze imbuto z’Umwuka ijana kw’Ijana. Kugirango yihane, ibyo atakoze neza, abisabire imbabazi, asabe n’Imana imushoboze ibyo atashoboye, kandi na we afate ingamba nsha zo guheba ibidatunganira Imana. Nk’uko Nelson Mandela yabyanditse mu gitabo cye cyitwa ngo : “ Nelson Mandela, conversation avec moi “, ( ni ukuvuga, kuganira nanjye )  ngo ntitukibagirwe ko “ Umweranda, ko ari umunyabyaha ashakisha buri munsi gutera imbere mu kwiyeza kwe “.( N’oublie pas qu’un Saint est un pecheur qui cherche  à s’améliorer ).   

Guhinduka, ni ugufatira ubuzima bwawe ingamba nsha yo kuva mu byaha, ukabizibukira ukabiha akato. Ukabitera umugongo. Ndetse ugaha n’akato abo bose bashaka kubigukururiramo.  
Guhinduka, ni ko gukizwa. Abantu, bapfa kwakira Agakiza gusa, barangiza bakirirwa baririmba bavuga ngo barakijijwe kandi badahinduka bakiri babandi, bakibaswe na za kamere zose z’imibiri yabo. Twitonde tureke gukomeza gutukisha Izina ry’Umwami wacu Yesu-kristo tumwiba identite tumwiyitirira kandi tutameze nka we. 

Guhinduka, ni ugutangaza abantu  kuko uhinduka umuntu mushya, ukagira imyitwarire inyuranye n’iya kera, abantu bakaba banibaza by’ukuri nyimba ari wewe cyangwa ari uwundi. Wahorana amahane n’umushiha ukagira ubugwaneza n’impuhwe. Warangwa no kwikunda ukarangwa no gukundana, ugakunda gutanga no gukura abandi mu makuba. Wahora urangwa n’irari ry’umubiri wawe, ukabasha kuwutegeka. Wahora urangwa n’ubwoba, ukarangwa n’amahoro n’ibindi. Mu magambo make, ni ukwica umuntu wa kera,  hakavuka undi mushya. Kandi abo bantu baba bahabanye, ntacyo bapfana. 
Mu batubanjirije, natekereje ku muntu twafataho icyitegererezo gihamye cyo guhinduka, nsanga Pawulo, yitwaga Sawuli yatubera urugero rwiza. 
Sawuli yari umunyedini, umufarisayo yujuje ibya ngombwa. Yari yariyemeje guharabika no kwangisha abantu bose Izina rya Yesu-Kristo, kugeza aho afata iyambere mu kwica intumwa z’Umwami wacu. Nyamara Umwami Imana yari yaramutoranije ngo azamubere umukozi wo guhamiriza abanyamahanga ko Kristo ari Umwana w’Imana. Umwami Yesu akimara kumuhamagara mu buryo butangaje, yaciye ahinduka,  atangira guhamya uwo yarenganyaga. 
Mu byakozwe n’Intumwa 9 : 1-6, Ijambo ry’Imana rirabidusobanurira neza mu kutubwira riti : ‘’ Sawuli akomeza gukangisha abigishwa b’Umwami ko bicwa, ajya ku mutambyi mukuru amusaba inzandiko zo guha ab’amasinagogi y’i Damasiko, kugirango nabona abantu b’Inzira ya Yesu abagabo cyangwa abagore ababohe abajane i Yerusalemu. Akigenda yenda gusohora i Damasiko, umucyo uramutungura uvuye mw’I juru uramugota. Agwa hasi yumva ijwi rimubaza riti : ‘’ Sawuli, Sawuli, undenganiriza iki ? Aramubaza ati uri nde Mwami ? Nawe ati : Ndi Yesu umwe urenganya. Ariko, haguruka uje mu mudugudu, uzabwirwa ibyo ukwiriye gukora. Ananiya yoherejwe n’Imana, aragenda yinjira mu nzu arambika ibiganza kuri Sawuli………………Amarana iminsi n’abigishwa b’i Damasiko, aherako abwiriza mu masinagogi y’uko Yesu ari Umwami. Abamwumvise bose barumirwa bati : ‘’ Uyu si we warimburiraga i Yerusalemu abambazaga iryo zina ? ……………..Ariko Sawuli, arushaho kugwiza imbaraga, atsinda Abayuda batuye i Damasiko, arabamwaza, abahamiriza y’uko Yesu we Kristo ‘’. 
Urumva rero guhamya uwo wariho uratoteza, ni ibitangaza by’Imana, kandi ni ibigaragaza ubusbobozi bwa Kristo bwo kuduhindura igihe cyose natwe tubyitayeho tukabigiramo uruhare. 
Pawulo Yarahindutse, abantu bose baramuyoberwa, ndetse na we ariyoberwa. Abatuka ku by’isi, abatuka ku cyaha, asigara ari icyitegererezo cy’abizera bose. 
Atarahinduka ngo amaramaze, yaravuze we ubwe ati : Amategeko y’Imana anyipfuriza gukora ibyiza ariko ibibi bikaba aribyo bintanga imbere. Mu mutima wanjye, ndi imbata y’amategeko y’Imana ariko, muri kamere, ndi imbata y’amategeko y’ibyaha. Ariko amaze guhinduka byimazeyo yahindutse icyitegererezo, na we abyimenyaho abwira Abafilipi ati : “ Ibyo nabigishije, ibyo nababwiye, ibyo mwanyumvanye, n’ibyo mwambonanye, abe ari byo mukora. Ni bwo Imana itanga amahoro izabana namwe ‘’. ( Abafilipi 4 : 9 ). Guhinduka tukamaramaza, kugeza ubwo twumva koko ko twera imbuto n’abandi basoromaho, ni byo bitubereye, na Yesu Kristo akabasha kutwiratana, tukamwubahisha.  

Pawulo yabatutse ku by’Isi, asigara yumva ko ubutunzi bwa mbere bufite icyo bumaze ko ari ugutunga Kristo, ko gutunga iby’isi udafite Kristo ko ntacyo bimaze. Yageze n’aho atakaza ibye byose ku bw’Umwami wacu. Urukundo yarafitiye iby’isi rwakuweho asigara yikundira Yesu-Kristo wenyene. Yarivugiye ati : ‘’ Nyamara, ibyari indamu yanjye nabitekereje ko ari igihombo ku bwa Kristo, ndetse n’ibintu byose, mbitekereza ko ari igihombo ku bw’ubutunzi butagira akagero ari ko kumenya Kristo Yesu, kandi mboneke ko ndi muri we ntafite gukiranuka kwanjye kuva mu mategeko, ahubwo mfite ukuzanwa no kwizera Kristo, ariko gukiranuka kuva ku Mana guheshwa no kwizera kugira ngo mumenye, menye n’imbaraga zo kuzuka kwe no gufatanya imibabaro ye, no kujya nshushanywa no gupfa kwe ngo ahari ngere ku muzuko w’abapfuye. ( Abafilipi 3 : 7-11 ) Pawulo, nk’uko iri Jambo ribitubwira, Pawulo, uwo yangaga kuruta byose na bose ari we Yesu-Kristo, ni we yahindukiriye yiyunga na we, aramukunda kurusha byose na bose, aramwiyegurira amwegurira ni bye byose, arangije aharanira no kwambara ishusho ye.  Ku bwa Kristo, yahebye n’ ibyo yakoraga byamuzanira amafranga kugirango abashe gukorera Kristo, noneho , afata umwuga wo kuboha amahema kugirango abone ukwo abaho kandi abashe no gukorera Umwami we abohotse.   Uku ni ko guhinduka. Ni ukureba iburyo wareba i bumoso, ni ukwera wahora wiraburaga. Ni uguhinduka incuti y’Imana wahora uri umwanzi w’Imana. Ni ukwumvira Imana wahora uri icigenge, ni ukwicisha bugufi wahora uri umwirasi, ni ukuvugisha ukuri wahora uri umunyabinyoma, ni ukwuzura urukundo wahora uri umunyeshari n’umunyenzigo, n’ibindi, n’ibindi.  
Pawulo yarahindutse ku buryo yaretse gukorera Satani agakorera Imana, kandi, akorera Imana  byimazeyo, ata kuvangatiranya. Pawulo yabishimiye Imana kuko ari yo yabikoze aravuga ati : Ndashimira Kristo Yesu Umwami wacu wambashishije, yuko yatekereje ko ndi uwo kwizerwa, akangabira umurimo we, nubwo nabanje kuba umutukanyi n’urenganya, n’umunyarugomo. Ariko narababariwe kuko nabikoze mu bujiji ntarizera, kandi ubuntu bw’Umwami wacu bwarushijeho kunsagirizwa, bufatanije no kwizera n’urukundo, bibonerwa muri Yesu-Kristo.Iri Jambo, ni iryo kwizerwa rikwiye kwemerwa rwose, yuko Kristo Yesu yazanywe mw’isi no gukiza abanyabyaha, muri bo, ni njye w’imbere. Ariko icyatumye mbabarirwa, ni ukugirango Yesu-Kristo yerekanire muri njye uw’imbere, kwihangana kwe kwose, ngo mbe icyitegererezo cy’abazamwizera bose bagahabwa ubugingo buhoraho. Umwami nyir’ibihe byose udapfa, kandi utaboneka, ariwe Mana imwe yonyine, ihimbazwe kandi icyubahiro kibe icyayo iteka ryose, Amen. ( 1 Timoteyo 1: 12-17)
Pawulo amaze kumenya ko ibyo yakora byari bibi ko atari mu kuri, yahindukiye ahindukiye, ntiyigeze asubira inyuma . Natwe Imana, icyo idushakaho, ishaka ngo nitwamara kumenya Agakiza tukakakira, dukizwe koko tumaramaze tureke gukomeza kujarajara, tureke gukomeza kuyembayemba no gukebakeba, tuboneze mu nzira y’ukuri kandi turayizi, tureke kwiyobagiza no kwigira abapfapfa. Imana irashaka ko tworosha imitima yacu tugatega amatwi ibyo itubwira tukumvira, tugahinduka tukava mu byaha. Kuko abariho biziba amatwi, bakarenga ku byo bazi, bagakora ibyaha nkana, bafitaniye urubanza n’Imana. Ijambo ry’Imana riri mu Baheburayo 2 : 1-4 riratubwira riti : “ Ni cyo gituma dukwiye kurushaho kugira umwete wo kwita ku byo twumvise, kugirango tudatembanywa tukabivamo. Mbese ubwo Ijambo ryavugiwe mu kanwa k’abamarayika ryakomeye, kandi ibicumuro byose no kutaryumvira bikiturwa ingaruka ibikwiriye, twebweho tuzarokoka dute nitwirengagiza Agakiza gakomeye gatyo, kabanje kuvugwa n’Umwami wacu natwe tukagahamirizwa n’abamwumvise, Imana ifatanije na bo guhamya, ihamirisha ibimenyetso n’ibitangaza n’imirimo ikomeye y’uburyo bwinshi, n’impano z’Umwuka Wera zagabwe nk’uko yabishatse ‘’. 
N’irindi jambo riri mu Baheburayo 10 : 26, riratubwira riti : ‘’ Niba dukora ibyaha nkana tumaze kumenya ukuri, ntihaba hagisigaye igitambo cy’ibyaha keretse gutegerezanya ubwoba gucirwaho iteka , no gutegereza umuriro w’inkazi uzarya abanzi b’Imana. Uwasuzuguye amategeko ya Mose ko atababarirwaga, ahubwo bakamwica abagabo babiri cyangwa batatu bamushinje, nkaswe ukandagiye Umwana w’Imana, agakerensa amaraso y’isezerano yamwejesheje, agahemura Umwuka utanga ubuntu. Ntimugirango azaba akwiriye igihano gikabije cyane kuruta bya bindi ? Kuko tuzi uwavuze ati : Guhora ni ukwanjye, ni jye uzitura. Kandi ati : Uwiteka azacira urubanza ubwoko bwe. Erega biteye  ubwoba gusumirwa n’amaboko y’Imana ihoraho ‘’.  Buri wese rero, akwiye gufata Agakiza ke nkama, akareka kugakinisha. Uwuzagatsitaraho azavunagurika, kandi uwo kazagwira kazamuhindura ifu. Hari ngo abari kuja mu Gakiza nko kugerageza Imana, nko gutata Imana.          
Hari ibintu bitatu mu muntu bifite uruhare runini mu guhinduka kwe.  

Ubwenge : Ubwenge bw’Imana, atari ubwenge bwo mw’isi ni bwo tugomba kugira. Ijambo   ry’Imama riratubwira ngo “ Kumenya Imana ni bwo bwenge, kandi kuva mu byaha ni ko kujijuka ‘’. Ubwenge, ni bwo butumenyesha Imana, kandi kumenya Imana ni ukumenya uko iteye, ukamenya ibyo Imana ikunda n’ibyo yanga.   

Icyaha rero, ni ikintu cyose utekereza, uvuga cyangwa ukora kinyuranije n’ubushake bw’Imana. N’ikintu cyose kibabaza Imana. Kandi icyaha ni ikintu cyose ukorera undi muntu kandi wewe utabasha kucikorera. Icyaha muri make, ni ukutumvira Imana. Ni ugusuzugura Imana. Ni ukutumvira amategeko y’Imana. Ndetse ibyaha byinshi dukora bituruka ku kutamenya amategeko yayo. Bituruka ku bujiji.  Kuba rero tutazi Ijambo ry’Imana ritumenyesha ubushake bw’Imana, ni cyo cyaha cya mbere cy’Umwana w’Umuntu. Mu by’ukuri, icyaha cya mbere ni ukutamenya Imana, ni ukutagira ubwenge, ni ukuba injiji. Kuko iyo utagira ubwenge, ntubasha no kuva mu byaha ngo uhinduke. 

Umutima :  Umutima w’umuntu ni wo ugira agahinda ukababazwa n’ibyaha umuntu yakoze. Ako ni agahinda ko mu buryo bw’Ubumana gatera kwihana. Umuntu wese Imana yamuhaye umutima nama we umumenyesha icyiza n’ikibi. Yamushizemo amarangamutima atuma abura amahoro igihe cyose yakoze nabi. Ahorana za remords, ni ko kwicuza. Yuda akimara kugurisha Yesu, abonye bamufashe bagiye kumwica, yaricyujije, atangira kwibaza ngo ‘’ Iyo mbimenya ko ariko baja kumugenza sinari kumutanga “ Izo ni za regrets umuntu wese agira iyo amaze gukora icyaha, noneho umutima we ukamucira urubanza. Twama muri  ‘’ Iyo, Iyo ‘’. 

Ubushake : Ni imbaraga zo gufata umugambi uhamye wo kuva mu byaha, wo kuva mu bidatunganiye Imana n’abantu, tugahindukirira Imana, tugashakisha buri munsi gukora ibyo Imana idushakaho. 

Twebwe nk’abana b’abantu, ku bwa Kamere y’icyaha twavukiyemo, n’imbaraga za Satani zidukandamiza ku bwo kuvukira munsi y’ubwami bwe, ntabwo twakwishoboza guhinduka n’ubwo twaba dufite ubwenge, kandi Imana yarabuturemanye, ntabwo turi ibikoko cyangwa imashini. N’ubwo dufite umutima nama tukagira n’ubushake, ntitwabyishoboza. Ni cyo gituma tugomba kwakira Yesu, akaza mu bugingo bwacu kugirango adufashe adushoboze. 
Ijambo ry’Imana riri mu Baroma 8 : 30, riratubwira riti : “ Abo yatoranije kera yarabahamagaye, kandi abo yahamagaye yarabatsindishirije, n’abo yatsindishirije yabahaye ubwiza bwe.”  Imana rero, ni yo idutsindishiriza. Ariko na none igatsindishiriza ababishaka, babishiramo imbaraga zabo, kuko Imana idatsindishiriza na hato  abo gutsindwa nk’uko Ijambo rye ribivuga mu Kuva 34 : 7b. 
Ni cyo gituma Imana yazanye Agakiza k’abantu kabonerwa mu buntu bw’Imana kugirango idufashe guhinduka abana bayo. Ubwo buntu bw’Imana nk’uko twabivuze mu bice bya mbere bijanye n’ingene dukizwa, bugizwe n’ibintu 3 bikurikira :  
1. Imana yaduhaye Ijambo ryayo ari we Yesu-Kristo ngo ritumenyeshe ibyo yanga n’ibyo 
akunda. Noneho tumenye iyo tuva n’iyo tugana, duhinduke ibyaremwe bishya, duhinduke abana b’Imana babyawe n’Ijambo ry’Imana nk’uko byanditse ngo : ‘’ Kuko mwabyawe ubwa kabiri mutabyawe n’imbuto ibora, ahubwo mwabyawe n’imbuto itabora, mubiheshejwe n’Ijambo ry’Imana rizima rihoraho. “ ( 1 Petero 1 : 23 )  

2. Imana yaduhaye imbabazi zayo zibonerwa mu maraso Yesu yameneye ku musalaba, ku bw’umutima w’Urukundo adufitiye.  Kugirango nitwamara kumenya ko twahemukiye umuremyi wacu, tumusabe imbabazi amaraso ya Yesu - Kristo atweze adutunganye, aduheshe amahoro yo mu mutima, tuve mu bwoba n’agahinda by’icyaha kuko twababariwe. ‘’ Ubwo dufite umutambyi ukomeye utwara inzu y’Imana, twegere dufite imitima y’ukuri twizera rwose tudashidikanya, imitima yacu imijiriweho gukurwaho kwimenyaho ikibi ‘’.  ( Abaheburayo 10 : 21-22 ). 
3. Imbaraga z’Imana ari wo Mwuka Wera, ukorera muri twe mu buryo bwinshi, kandi natwe tutabasha gusobanukirwa neza. Ni wo utumenyesha ubwenge kuko ni wo udukundisha Ijambo ry’Imana, ukaritwigisha, ukaridusobanurira, ukarikomeza mu bwenge bwacu no mu bitekerezo byacu. Umwuka Wera ugahora uritwibutsa igihe cyose bikenewe. Umwuka Wera ukoresheje Ijambo twamenye, ni wo utwemeza ko twakoze icyaha. 

Umwuka Wera ni wo worosha imitima yacu ikabasha gucira bugufi Imana ikihana mu gusaba imbabazi 

Umwuka wera ni wo uduha imbaraga zo kubasha kunesha ikibi. Udufasha mu bushake bwacu. Noneho tukava mu kwigenga, tugahora twumvira Imana.    
Tugomba rero twebwe, buri muntu ku giti cye, kwakira Ijambo ry’Imana, imbabazi z’Imana, ndetse n’Umwuka Wera w’Imana. Tukabyakirana Ubwenge Imana yaduhaye, imitima ikunze, ndetse n’ubushake bwacu . Imana ntikora yonyene, ikorana natwe. Umuntu wese, agomba kwihuza n’Imana mu buryo bwose, mugahuza ubwenge, imitima n’imbaraga, kugeza ubwo Imana iba ariyo igutekerereza, ikanagukoreramo, ikagukoresha. Uko ni ko gucanga nyakuri n’Imana yawe. 
Uko twakira ibyo bintu bitatu bigize ubuntu bw’Imana twabivuzeho mu gice kijanye no gukizwa. Ibi ni ibisubira kuduhamiriza k’ umuntu naho yakwihenda ngo yarakiriye Agakiza yarakijijwe, atakiriye ibyo bintu bigize ubuntu bw’Imana, ntabwo yahinduka, kuko tuzi ko Ugukizwa ari uguhinduka Ibyaremwe bishya, ntabwo rero  twakizwa Imana itari muri twe. 

Mu magambo makeya, umuntu yahindutse, ni umuntu yejejwe. Ni uwatandukanye na kamere  y’icyaha cy’inkomoko cyo kwikunda, cyamukururira kera mw’irari ry’umubiri n’iry’iby’isi; kikamuteza guhorana ubwoba bw’ejo hazaza, akaba asigaye arangwa n’urukundo n’amahoro. Uwo n’umurimo w’ubuntu bw’Imana wo kudukuraho no kudutandukanya n’ubwandure bwose. Ni umurimo rero Imana ikora muri twe, ku bw’ubushake bwe buhuje n’ubwacu, bugatuma tugenda duhinduka bashya. Kandi uwo murimo uzakomeza muri twe kugeza ku gupfa kwacu, cyangwa ukugaruka kwa Yesu-Kristo. Kuko, tukiri muri ino si, ntitubura ibitwanduza, kandi kamere y’icyaha, na ho ipunguka, ntibasha kuranduka burundu. Ni cyo gituma ngo ukiri mu mubiri aba afashe igihe kinini mu ntambara. Iyo ntambara, ni iyo kugwana na kamere ye. Ni iyo kugwana n’umubiri we, kugirango udashishikara gukora ibyo wipfuza, ahubwo ukore ibyo Imana ishaka. Buri munsi, buri saha, buri seconda y’ubuzima bwacu,  rero tugomba gukizwa, tugomba gushishikara gutera imbere mw’iyezwa ryacu. Gukizwa ni ubuzima, ni imibereho. 

Ijambo ry’Imana riratubwira riti : Nimurebe urukundo ruhebuje Data wa twese yadukunze, rwatumye twitwa abana b’Imana, kandi ni ko turi. Ni cyo gituma ab’isi batatumenye kuko batayimenye. Bakundwa, ubu turi abana b’Imana ariko uko tuzamera ntikurerekanwa. Icyakora, icyo tuzi cyo, ni uko Yesu niyerekanwa tuzasa na we kuko tuzamureba uko ari. Kandi ufite ibyo byiringiro muri we yiboneza uko uwo aboneye. ( 1 Yohana 3 : 1-3 ). Tugomba kurwana intambara nziza yo guhinduka, kugirango Umwami wacu naseruka aje kudutwara, azasange dusa na we, ( Twuzuye urukundo n’impuhwe, turi abanyakuri, twicishije bugufi, turi abana bumvira ) kuko abatazaba basa na we, ( Buzuye ishyari n’inzigo, ububeshi, ubwirasi no kutumvira ), ntibazamukubita ijisho. Tugomba rero kugwana ishaka ryo gukomeza guhinduka tukagera ku rugero  rwo kuvuga nka Pawulo tuti : 

 “Nabambanywe na Kristo, ariko ndiho, nyamara si jye uriho, ahubwo ni Kristo uriho muri jye. Ibyo nkora byose nkiriho mu mubiri, mbikoreshwa no kwizera Umwana w’Imana wankunze akanyitangira”.  Amen .  (Abagalatiya 2, 20 ).  
Imana yabwiye Abany’Istraeli ati : “ Mube abera kuko Uwiteka Imana yanyu ndi Uwera “                            ( Abalewi 19 : 1 ). Natwe uno munsi ku bw’Agakiza twahawe n’Imana, ni twe Banyistraeli ba none kuko turi Ubwoko bw’Imana. Tugomba rero kwera nka Data.
Twariho tuganira ku ntambwe ya kane yo mu Gakiza ariyo : “ Guhinduka” 
4. ITEGURIRE  GUSERUKA  IMBERE Y’IMANA UDAKORWA N’ISONI
UWITEKA IMANA YACU ARATUBWIYE ATI : NIMWIHANE NONAHA
Ndarambiwe n’abanyabyaha. Ndi kubihanangiriza ubwanyuma. Nimutisubiraho vuba, mugiye kubona ingaruka z’ibyaha byanyu. Mumenye neza nyimba muguma muri jyewe, mumenye neza nyimba muri mu mubare w’abana banjye. Kuko harageze igihe byose bigiye guhinduka. Musengere kubona umwanya wo kwihana, wo kubabarira abandi n’uwo gukunda. Igihe kiraje aho igice kimwe cy’abantu kitazabona uwo mwanya. Icyo mutumva ni igiki ko ndi Imana imwe rudende ibaho kandi ishobora byose, kandi ko kubera ibyaha byanyu nta kindi mukora atari ugukongeza uburakari bwanjye. 

Ni muhinduke bane banjye, kugirango mbashe kubona ubudasa hagati y’abakijijwe n’abatarakizwa. Gucumura kwanyu musubira, gutuma nta tandukaniro riri hagati yabo namwe.  Hahirwa abakurikiza ijambo ryanjye igihe cyose cy’umunsi . Hahiriwe  unkunda akanyubaha. Kuko abakira Yesu ariwe Jambo ryanjye, bagashishikara guha ikibanza Satani muri bo, ntabwo banyubaha. Ndi Imana y’abahinduka, ariko abadahinduka ni abanzi banjye. Muri muri jyewe, nzabahindura, ariko kubera ko muri abantu muryoherwa n’ibinyoma bya Satani, ababeshesha gukunda  no kuryoherwa n’ibintu byo mw’isi, gushakisha ubwiza bw’umubiri, kunezereza imbiri yanyu, mukabesha muvuga ngo nta kundi mwari kubigira ngo muve mu bibazo. Ariko muri nyjewe, ni ukuri kwonyene kuzabakiza ibibazo byanyu. 

Munyegere muzabona imbaraga zanjye. 

Ndi kubwira Itorero ryanjye rirwaye kuko abarigize bateshutse kubera ko Satani yinjiye mu ngoro yanjye. Kandi nta n’icyo mukora ngo muyirukane, ahubwo murayikaribisha mukayizimana. Mwisuzume, mumenye igice muri mwebwe muteguriye Imana.

· Ubu butumwa, bugenewe abantu bose bavuga mw’izina ryanjye, bakanyiyitirira, kandi batitwara nkanjye, bakiba identité yanjye. 

· Ubu butumwa bugenewe na none ababesha ubwoko bwanjye

· Bukagenerwa ubwoko bwanjye bubura ubwenge bwo kunshaka. 

· Bugenewe abatazi uko bangeraho kuko babeshwe 

Munsenge nzabihishurira. Nimusome ijambo ryanjye, muzamenya ibinezeza. 
· Ndi kubwira Abapasteurs bayobya abantu batigisha Agakiza, batigisha kwihana, batigisha njye mu byukuri, ahubwo babesha abantu babigisha imihango y’abantu.

· Ndi kuvugana n’umuntu wese ufite umurimo mw’itorero ryanjye, ndamubwira ngo asome ijambo ryanjye arisobanukirwe, ahinduke kuko nibo ntegerejemo ibyitegererezo. Kuko nibo ntezemo umucyo, ariko umwijima utuye hagati muri bo. 

· Ndabwira abamanyereye umurimo wanjye ko utamenyerwa, kandi ko batagomba kwifata nk’abamaze gutaha  n’ijuru. Ni mwicishe bugufi kuko murabizi ko mucumura. Ni mwemere ibicumuro byanyu bane banjye, mungarukire mbababarire.

           Niminkunde mungandukire kuko igihe cyose isi izaba ikiri isi, sinzareka  kubabwira ngo mwiringire muri njyewe; kuko mfite ubuzima byanyu mu ntoke  zanjye. Ntimukigere mumpemukira. Nzabanezerererwa mbahezagire mwebwe n’abanyu. Mufate ingamba hakiri umwanya.  Amen

 Babwire ko mbategereje ariko bihute. Nimuhinduke, muhindure isi, ubwiza bwanjye bugaragarirebose.Amen                                                                                                                              Imana yaduhaye n’aya magambo ari muri Bibiliya ngo tuyabahe muyisomere . 

   Abakolosayi ;2 ,  2 Timoteyo 3,  Mika2,  Zefaniya 2; 1-3 ,  Zefaniya 3,7 ,Yesaya 40 
2 Petero2 ,  1 Petero 2,  Yohana 14,15 , Yobu 40 , M atayo 25 ; 31-45 ,  1 Yohana 1; 5-10  , 2 Pierre 3, 9-11 na Yohana 5;14. 

Turagushimiye Mana ku bw’imbabazi n’urukundo udukunda, byatumye wicisha bugufi,
2 Timoteyo 1, 2 
